Nafarroako Parlamentuko Mahaiak, 2018ko urtarrilaren 8an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Maiorga Ramírez Erro jaunak aurkeztutako galdera, Nafarroako udalerrietako katastro-balorazioen merkatu-balioarekiko egokitze desberdina zuzentze aldera Nafarroako Zerga Ogasunak erabilitako mekanismoei buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.
Iruñean, 2018ko urtarrilaren 8an
Lehendakaria: Ainhoa Aznárez Igarza
GALDERAREN TESTUA
EH Bildu Nafarroa talde parlamentarioko foru parlamentari Maiorga Ramírez Erro jaunak, Legebiltzarreko Erregelamenduan ezarritakoaren babesean, honako galdera hau aurkezten du, Nafarroako Gobernuak idatziz erantzun dezan:
Elkarren artean oso ezberdinak diren egoerak gertatzen dira Nafarroan, ondasun higiezinen katastro-balorazioei dagokienez. Toki entitateena da balorazioak egitearen gaineko eskumena; halatan, batzuek katastro-balorazioa berritu egin dute, merkatuaren prezio errealari egokitzeko xedez, eta beste batzuek, berriz, balorazio zaharrak baliatzen dituzte oraindik ere (zeinak, higiezinen eta bestelako ondasunen prezioaren bilakaera negatiboa ikusita, beharbada hobeki egokitzen baitzaizkio egungo errealitateari). Azken batean, gauzak horrela, Nafarroako herritarren ondasun higiezinen katastro-balioa modu batera edo bestera egokitzen zaio merkatuaren errealitateari, herritar hori zein udaletan bizi den, eta horrek inekitate-egoera bat sortzen du Nafarroako Gobernuak katastro-balio hori erreferentzia gisa hartzen duen zerga-prozesu guztiei erantzutean (ondarearen gaineko zerga, dohaintzak eta ondorengotzak...).
Horregatik guztiagatik, parlamentari naizen aldetik jakin nahi dut ea Nafarroako Zerga Ogasunak zer mekanismo darabiltzan, zergapetze-prozesuetan, Nafarroako udalerri desberdinetako katastro-balorazioek duten merkatu-balioarekiko egokitze desberdina zuzentze aldera, eta ea zer mekanismo ezarri nahi duen egoera horiek zuzentzeko eta ondasun higiezinen gaineko zergaren presioa homogeneoa izateko.
Iruñean, 2017ko azaroaren 22an.
Foru parlamentaria: Maiorga Ramírez Erro
